
        
            
                
            
        

    
	КЬЕЛЬ АБЕЛЬ

	 

	БОРООНЫ ШҮХЭР БОСЛОГО ГАРГАСАН НЬ

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1960 онд эрхлэн хэвлүүлсэн “СКАНДИНАВ ОРНЫ УРАН ЗОХИОЛ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Данийн жүжгийн их зохиолч Кьель Абель 1901 онд төржээ. 

	«Алга болсон ая» (1935 он), «Анна Сефи Хэлвич» (1939 он), «Сильиеберг» (1946 он), «Үүлэнд өнгөрүүлсэн өдрүүд» (1947) гэдэг жүжгүүд нь нэр төрд гарчээ. 

	Абель 1955 онд X. X. Андерсены төрсний 155 жилийн ойд зориулж «Андерсен буюу түүний амьдралын үлгэр» гэдэг үлгэрийн их зохиолч Андерсены үйл амьдралын тухай жүжиг бичиж өөрөө тавьжээ. Абелийн бичсэн ахуйн гүн гүнзгий утга агуулга бүхий жүжиг Символизм, Сюрреализмыг баримталж бичих маягийг нь бага зэрэг хорогдуулсан ажээ. Энд хэвлэсэн өгүүллэг бол Абелийн бичих маягийг тод харуулна. 

	 


БОРООНЫ ШҮХЭР БОСЛОГО ГАРГАСАН НЬ

	Шүхэр болж төрнө гэдэг чинь тийм ч их дурламаар хэрэг биш юм. Халуун нар шарсан цэлмэг сайхан өдөр үүдний өрөөний хамгийн харанхуй буланд тоосонд дарагдан хэвтжээ. Бороо цутгахаас нааш хэн ч түүнийг дурсахгүй. Зугаалахаар гарахдаа борооны шүхрийг шүүрч аваад явна. Хэдий бөх даавуугаар бүтээгдсэн боловч хөөрхий муу шүхэр нэвт норно. Хөөрхий шүхэр хүнд ач тус хүргэх гэж хүсдэг болохоороо энэ бүхнийг тэсвэрлэн байх боловч сэтгэлд нь юу байгааг хэн ч хэзээ ч сонирхохгүй болохоор гол нь харлана. Сайн үг дуулж явах заяа нэг ч байхгүй шүү! Цаг ямагт хараал зүхэл амсана! Бороо ороогүй үед шүхэр барьж явсан хүмүүс түүнийг харааж зүхсээр байгаад нэг газар авчирч тавиад мартчихдаг тэгээд дараа нь бороо дусаж эхлэхлээр гэнэт санаанд нь орно. Борооны шүхэр тайван сэтгэлтэй эзнээ трамвайнаас гарч хэрэгтэй газраа бууснаас хойш ганцаараа шигшигдэн явах хэчнээн удаа тохиолдоно гэж санана. Борооны шүхэр баргар царайтай мангуувтар болдог нь түмэн зөв. 

	За тэгээд урьд нэгэн шүхэр байж гэнэ. Тэр шүхэр олон эзний нүүр үзэж, олон тушаалтны хэв маягийг судлахаар адаг сүүлд нь хөгшин эрдэмтний гарт оржээ. Энэ хүн эрдэмтэй учир түүний бодож санах нь шүхрийн сэтгэлд тааламжтай байсанд борооны шүхэр тэднийд байхдаа дуртай болно. Гэтэл энэ эрдэмтэн даанч олон удаа бодолд автагдан явдаг учир нэгэн өдөр шүхрээ мартан орхижээ. 

	Нас өтлөх тутам, сурсан зангаа өөрчлөн, орон байраа солино гэдэг чинь улам бэрх болох юм. Гэр минь хуучирч, хийц маяг минь хоцрогдож гэж борооны шүхэр сэтгэл зовох боллоо. 

	Маш уруу царайтай нэг эмэгтэй гарч ирсэн учир шүхэр аж амьдралынхаа замбараагүй байдлын тухай удтал сэтгэн бодож чадсангүй. 

	Борооны шүхэр ийм сонирхолгүй эмэгтэйн эд хогшил болохыг үл хүсэж, нүдэнд харагдахгүй жижигхэн болохыг хичээж биеэ хумхисан боловч тус болсонгүй. Тэр эмэгтэй зогсож борооны шүхрийг харснаа шүүрч аваад сугандаа хавчуулж, эхэр татан уйлсаар цааш одлоо.

	Энэ эмэгтэй борооны шүхэр олсондоо ер баярласангүй. Олсон юм хадгалах товчоо лав хаалттай байсан учир тийшээ дэмий явах нь төвөгтэй байлаа. 

	Тэр эмэгтэй цэцэрлэг дотор орж ирээд сандал дээр суулаа. Мандсан нарны туяанд гийсэн энэ цэцэрлэг хэдий үзэсгэлэн төгөлдөр боловч эмэгтэйн нулимсаар дүүрсэн нүдэнд энэ бүхэн нь бүрхэг манан мэт санагдана. 

	Шүхрийн шинэ эзэн эмэгтэй нулимсаа арчих гэж нусныхаа алчуурыг байн байн гаргаж хамартаа барина. Борооны шүхэр энэ бүхнийг харж суух тэсвэрээ алдаж:

	— Уйлахаа больж үзээч. Хамар чинь улайчихна. Тэгвэл хүмүүс юү ч гэж хэлж мэднэ гэлээ. 

	Тэгтэл нөгөө эмэгтэй нулимс цувран гоожив. Урьд өмнө нь ер архи амсаж яваагүй, ганц бие аж төрж, үзэсгэлэнт царайгүй төрсөндөө ингэж гомддог юм гэж уйлж унжсаар нэг юм тайлбарлав. 

	— Нэгэнт үзэсгэлэнт царайгүй төрснөөс хойш одоо яах вэ! гэж борооны шүхэр олон халхавчийн нэрийн өмнөөс тэр эмэгтэйг аргадаж олны дундаас ялгаварлагдах болж тайван сайхан амьдрах болно гэж аль болох аргаараа тайлбарлахыг эрмэлзэнэ. 

	— Яаж ялгаварлагддагаа би мэдэж байна. Би бүх насаараа юм угааж, шатны шороо шүүрдэж, өдөр нь хүүхдүүдтэй зугаалж, шөнө болохоор юм оёж, хоол унд төхөөрч байлаа. Би яагаад цаг ямагт ийм бохир ажилтай холилдож байх ёстой юм бэ? гэж тэр эмэгтэй эхэр татан өгүүлнэ. 

	— Чиний хэлдэг түмэн зөв. Миний амьдрал бас тийм ч амаргүй шүү. Миний төрсөн эгч нар цөм нэгэн адил. Би нарны шүхрийнхээ тухай ярьж байна гэж борооны шүхэр тэр эмэгтэйг дэмжив. 

	— Төрсөн эгч гэж бүү ярь! Энэ үгийг дуулмагц үстэй толгой минь арзайх шиг болох юм гэж нөгөө эмэгтэй чанга дуугаар өгүүлнэ. 

	Энэ эмэгтэйн нэрийг Халтар Анна гэдэг ба өнөөдөр түүний баян эгч нь охиноо сайн нөхөртэй ханилуулах үдэшлэг хийж байгаа гэдгийг борооны шүхэр алхам алхмаар мэдэж авлаа. Халтар Анна ямар нэгэн үл мэдэгдэх шалтгааны улмаас энэ бүсгүйн загалмай зүүлгэсэн эх нь болсон байжээ. 

	— Тэд чамайг тэгээд уриагүй гэж үү? гэж борооны шүхрийг асуухад ууртаа болж хамаг яс нь шажигнах шиг болов.       

	Анна том хар сийрсэн малгай өмссөн толгойгоо дохив. 

	«Чи бид хоёрын ширээний ард сууж үзэсгэлэнт царайгаараа олны сэтгэлийг татдаг нь ч гайгүй биз. Гэвч...» гэж борооны шүхэр дотроо бодоод их зантай эгч хүүхнийг яавал нэг чадах бол гэж хуруугаа мушгин бодно. Анна борооны шүхэрт төдий их таалалтай санагдаагүй төдий боловч тэр эмэгтэйг өрөвджээ. Хэрэглэгдэж байгаад хөсөр хаягдана гэж бодохоос гол нь харлана. 

	— За явъя. Нэг арга олдох байгаа гэж борооны шүхэр гэнэт өгүүлэв. 

	Юу болж байгаагийн учрыг ололгүй нулимсаа арчиж норгосон нойтон бээлийгээ ширтэж гөлрөн суусан Халтар Анна борооны шүхрийг дагаж одлоо. 

	Харанхуй болж сэрүүн ороход зогсолтгүй уйлсан Анна зогьсуулж ирлээ. Гудамж бүхнийг сүлжсээр хотын бараг тал хувийг явж туулахад Анна зогьсуулсан хэвээрээ л байлаа. Тас харанхуй болсон хойно огторгуйд залуу сар гарч ирээд орчлонг гийгүүллээ. Борооны шүхэр явсаар байгаад орой дээрээ том нүдний зураг хадсан хөх барилгын өмнө хүрч ирлээ. «Мартсан зүйлийг цуглуулах товчоо» гэсэн хаяг хаалган дээр нь дүүжлээстэй байв. Байшингийн өнцөгт цагдаа Педдерсен нуруугаа үүрэн алхалж үдшийн цэвэр агаарыг цээж дүүрэн амьсгалан зугаацаж явна. Цадтал хоол идсэн учир ийнхүү сайхан зантай аж. 

	Борооны халхавч хаалга руу заагаад Халтар Аннаг дагуулж орлоо. Энэ товчоо хэдий хаалттай байсан боловч тэр хоёрыг эелдэг дотноор угтлаа. Дээр дороо ортол холилдож хураагдсан олон шүхэр цөм Аннаг мэдэх ажээ. Тэд мартсан зүйлийг цуглуулах товчоо, төмөр зам, трамвай, шүдний эмчийн үүдний өрөө, рестораны хувцас олгох газарт цаг ямагт учирч байдаг байжээ.

	Энд байгаа олон шүхэр цөм хуучирч элэгдээд гоё хэлбэр дүрсээ алджээ. Мөнгөлсөн бариултай, торгомсог шүхрийг мартах нь тун ховор юм. 

	Борооны шүхэр тэр даруй зөвлөгөөн нээн олон шүхрийн дунд байсан Педдерсений сандал дээр Аннаг суулгажээ. Энэ бүхэн Аннад хачин санагдаж байсан ба иймэрхүү нөхөрсөг ёсны дотнын харьцаанд дасаагүй байв. Аннагийн эргэн тойронд олон халхавч учир зүггүй шуугилдана. Тэд «Лоэнгрины» үнэгүй билет авдаг хэсэг залхуучуудаас илүү өдөр тутам уйтгарладаг байсан учир иймэрхүү цэнгэлдэхийг хүссэн ажээ. 

	Борооны шүхэр зөвлөгөөн нээж үг хэлээд Анна яаж амьдардаг, түүнийг шударга бусаар гомдоосныг тайлбарлан ярив. Тэр шүхэр Аннаг бага зэрэг магтсан боловч энэ нь амжилтдаа бат итгэсэн хүн бүхэнд тохиолддог үзэгдэл юм. 

	Олон шүхэр ясан бариулаараа шал тоншиж Аннагийн төлөө ура хашхирцгаав. Анна зовохдоо бээлийгээ дэмий л базаж суулаа. 

	Борооны шүхэр олны шуугиан дунд аятай цагийг олж, одоо шийдвэртэй арга хэмжээ авъя гэж цугларсан олонд хандаж уриалав. Аннагийн үйл хэрэг бол бидний үйл хэрэг мөн. Бид үүдний өрөөнд галош, нафталин ханхлуулсан дээл хувцасны дунд хутгалдан амьдарч байснаа тэснэ гэхэд даанч хэт тэсжээ. Бид олон жил хүнд хүчир ажил хийгээд одоо хөнгөвтөр ажил олж авахыг хүсэж байна гэж борооны шүхэр илэрхийлэв. 

	Хурал шуугиантай болж ирлээ. Олон шүхэр санал нэгтэй байгаагаа илэрхийлж ясан бариулаа дээш өргөнө. Тэдний дотор хагас торгон нэг аймхай шүхэр зүрх муутайхан гараа өргөж байлаа. Гэтэл түүнийг буланд аваачиж хориод, залуу бүсгүйчүүдэд зориулсан 80-аад онуудын роман гарт нь бариулжээ. 

	Аннад туслах саналыг санал нэгтэй дэмжив. Аннаг баян эгч хүүхний нь ширээний ард суулгаж давсанд ногоотой тахианы мах болоод бусад амттаныг зооглуулахаар шийдвэрлэжээ. 

	Яриа, ихдэх юм тийшээ хандахыг завдтал борооны шүхэр эмх журамтай болгов. 

	Хамгийн жижиг шүхрийг Педдерсенийг очиж хараад ир гэж явуулав. Гадуур саад болох юм алга гэж түүний мэдэгдсэнд цөм цонхоо онгойлголоо. Шүхэр бүр цонхоор харайж далавчаа дэлгэн нисэн одож байлаа. Аннагийн халхавч бусад нөхдийгөө хүлээж зогсож байгаад бас далавчаа дэлгэж Аннаг бариулаасаа бариулж нисэн одлоо. 

	Анна парашютаар1 харайж буудаг хачин улсын тухай сонинд олж уншаад айхдаа нүдээ аньдаг байсан бол одоо өөрөө агаарт хөвж явлаа. Анна айхдаа амаа дугараг болтол, алгын чинээ бээлийгээ ангад гартал нь борооны шүхрийн бариулаас чанга атгажээ. Нэг нүдээ сэмээрхэн нээж харвал баян айлын гоё байшин дээгүүр нисэж явлаа. Тэнд том цэцэрлэг дотор эгчийн нь олон харах асар, үүдний өрөөний байшингийн олон цонх нь гэрэлтэн байв. 

	Борооны шүхэр доошоо бууж эхлэхэд бусад шүхэр түүний нэгэн адил доошиллоо. Ингэж гэнэт доошилсонд Аннагийн дотор нь эвгүй болж арай л үхчихсэнгүй. 

	Зочдыг хүлээн авах тасалгааны үүдэнд зогсож байсан дэгжин хувцастай хоёр бүсгүйг эхний үед цугларсан хүмүүс тэдний өмссөн хувцсыг шүүмжилж байснаа удалгүй зочдод зориулсан зоогийг голж эхэлснээ гэнэт хөдөлгөөнгүй болж аймшигтай муухай дуугаар хашхирав. 

	Яг үүдний өрөөнд Анна буусанд түүний хойноос харанхуй дундаас тоо томшгүй олон шүхэр хөвөн гарч ирлээ. Хоёр бүсгүй гар хуруугаараа хамгаалахыг оролдсон боловч бүтсэнгүй Анна яг үүдний саравч дунд мэнд бууж санаа алдав. 

	Гэтэл борооны шүхэр амрах зав өгөлгүй Аннагийн гарыг шүүрэн авч зочдын өрөөнд ортол тэнд хүн алга байлаа. Эзэн авгай энэ завсар өөр өрөөнд сууж бүдүүн гэгчийн нэг авгайтай яриа хөөр болчихсон сууж байлаа. Гэрийн эзэн авгайн зүүсэн олон хуурамч чимэглэл нүд сохортол гялалзана. «Яасан сонин юм бэ?» гэж бүдүүн авгайд гайхан хэлэх зуур Анна зөөлөвчтэй сандал доогуур нуугдаж амжлаа. 

	Борооны шүхэр бид энд юун тухай ирснээ маш тайван эелдэг дуугаар өгүүлээд Аннаг ширээний ард суулгана уу хэмээн өөрийн эгч хүүхнээс маш боловсон байдлаар асуув. 

	Эгч хүүхэн эхний үед энэ муу хуурамч хувхайрсан шүхэр бас олон юм шаардана гэж их зантай суулаа. Эгч хүүхэн борооны шүхрээс л бусад оготно, аалзнаас их айдаг байжээ. 

	Борооны шүхрийн уур нь хүрч уушги нь сагсайж давшилтад ороод гэдэс рүү нь жадалж орхив. 

	— Ёо! гэж хэдий өвдөөгүй боловч зүгээр нэг хашхирч үзэв. Бодвол нэлээд зузаан хуягтай мэт санагдана. 

	Эгч хүүхний хашхирах чимээг сонсоод зочид гүйлдэж ирсэнд бусад олон шүхэр нөхөртөө тус болж үймээн дэгдээв. Гаднын хүмүүс олон дүрсгүй шүхэрт нүдээ сох хатгуулчихгүй юм сан гэж тус тус амиа хичээнэ. 

	Энэ хөл үймээн дэгдэж байх зуур борооны шүхэр Аннаг эрж олоод зөөлөвчтэй сандлын араас татаж гаргаад өрөө хэсэн сум мэт дүүгүүлэв. Анна үг хэлэх боловч амаа ч нээх зав олсонгүй. Борооны шүхрийн гараас чанга зуурч салхинд хийсэж үсрэх гэж яваа малгайгаа нэг гараараа арай ядан тогтоож явлаа. 

	Аннагийн хажуугаар нэг зарц хүүхэн ундаа барьж явснаа гэнэт алдаж:

	— Өө энэ Анна чинь, хаа хүрч яваа юм бэ? гэж асуув. 

	— Би яаж мэдэх вэ? Борооны халхавчаас асуу! гэж дөнгөж хэлж амжтал хотын даргатай мөргөлдөж орхив. 

	Адаг сүүлд нь эгч хүүхэн бууж өглөө. Үхтлээ айсан эгч хүүхэн модны үзүүрт ширээнийхээ цагаан бүтээлгийг өлгөж дээш өргөв. Энэ нь түр зуурын найрамдалтай болсныг харуулжээ. 

	Тэгээд найрамдлын болзлыг олон шүхэр гаргах бөгөөд зочдын ихэнх нь Аннаг уривал зохино хэмээн санал тавьцгаана. Олон халхавчийн гарамгай давшилт зочдыг айлгасан боловч бага зэрэг уйтгартай явагдаж ирсэн баярыг улам хөгжөөв. 

	Хотын дарга суудлаасаа босож өмднийхөө тоос, цамцан дээрх тамхины үнсийг арилгаж борооны шүхрийн амьдралыг хэрхэн дээшлүүлэх тухай суурьтай бодлого тавина гэж ам тангаргаа тавилаа. 

	Нэрт хүмүүс босгосон хотын хөшөөнүүдийг анхаарч үзэх цаг болж, тээрмийг борооны шүхрээр бүтээж байвал зохих юм гэж борооны нэг шүхрийг хашхиртал, борооны шүхрийн амьдралд реформ хийж өөрчлөх хэрэгтэй гэж бусад нь зэрэг зэрэг хашхиралдав. 

	Тэгээд Анна борооны бусад шүхрүүдийн хамт ширээний ард очиж суулаа. Тэднийг учир зүггүй хүндэлж дайлж гарав. Төгсгөлийн зуушны дараа цөм үг хэлэх гэж булаацалдана. Хамгийн их настай нэг шүхэр сайхан үг хэлж борооны шүхрүүдийн эрх чөлөөний төлөө тэмцэж явснаа яриад одоо санасан бодсондоо хүрнэ гэв. Тэр шүхэр далан нөхөөс болтлоо урагдаж, яс нь тэмцлийн дунд бутарсан боловч олны сэтгэл санааны сайхныг биедээ татаж чаджээ. 

	Анна талхны булан базаж суулаа. Аннаг харахад хөгжилтэй сууж байна гэж хэлэхэд бэрхтэй, хэдий сэтгэл нь баяр бахдалаар дүүрэн боловч нүүр нь баясгалантай байж сураагүй ажээ. 

	Борооны шүхэр бүхэн жимсний хатуу архи ууцгааж суулаа. Хэд хэдэн хундага, лааны нэг том тавиур хагалсан боловч ийм сайхан зугаатай цэнгэлтэй байхад юу ч хагарч байсан яадаг юм бэ!

	Шөнө дунд өнгөрч байсан боловч борооны шүхрүүдийн дунд дэлгэрсэн олон хошин яриаг Анна инээд алдан сонсож суулаа. Бас ч удалгүй Анна утсан бээлийгээ авав. 

	Зөвхөн үүр цайсан хойно тарцгаалаа. Борооны шүхрүүд Аннаг гэрт нь хүргэж өгөв. Алтан нар дөнгөж цухуйх гэж байхад, гудамж цөм хоосон бөгөөд өглөөний нам гүмийг «ура» хашхиран эвдмээр байлаа. 

	Аннагийн гэрийн өмнө борооны шүхрийн уянгат дуу дуулцгаав. Зарим нь зэвд баригдсан учир яндан мэт бархирна. Гэвч тэд үнэн зүрхнээсээ дуулсан юм. Анна шатны дөрвөлжин цонхоор толгойгоо гаргаж дуртай сонслоо. 

	Тэгээд цөм бие биедээ сайн нойрсохын ерөөлийг дэвшүүлж гэр гэрийн зүг одов. Анна борооны халхавчийн хамт өрөөндөө орж ирлээ. 

	Олон учралд тохиолдож ядарсан Анна орондоо бээлий, малгайтайгаа дөнгөж хэвтэнгүүтээ дороо унтаж орхилоо. Борооны шүхэр түүний дэргэд яаж унтахыг нь харж зогсоно. Аннад борооны олон шүхэр зүүдлэгдэв. Тэр олон шүхэр Аннагийн амьдралд байхгүй юмыг олж тус болжээ. Хэрэв олон шүхэр нэгдэж туслах юм бол ер нь хязгаар алга. Анна сүүл сүүлдээ явсаар байгаад дэлхийн эзэн хаан болж чадах байв. 

	Энэ хүүхнүүд дандаа яагаад хатан хаан юм уу, эзэн хатагтай болохыг дурлаж байдаг улс вэ? Шал дургүй хүрчих юм. За яршиг эргэцүүлж сайн бодоод өглөө шийдье гэж борооны халхавч эвшээв. 

	Тэгээд шалан дээр ойчоод унтаж орхив. 

	Өглөө онц сонин юм болсонгүй. Анна нойрноосоо сэрж энэ бүхэн зүүд болохыг мэдээд борооны шүхэрт тээглэж ойчих шахав. Тэр шүхэр Аннагийн орны дэргэд огт сэрэхгүйгээр унтаж байлаа. 

	Тэгвэл үнэнхүү энэ бүхий л явдлуудыг туулж гар аа шив дээ. Анна борооны шүхрийг өрөвдсөн маягаар харж юмаар хучихгүй бол даарна гэж бодов. Үнэндээ энэ борооны шүхэр ямар их хүчирхэг, аюултай эд вэ! Анна даян дэлхий захирагч болох гэнэ ээ! Хүмүүс хараад инээд нь хүрнэ. Анна энэнд сурсан боловч хүмүүс түүний их гаралтайг мэдээд чанга инээхээсээ айх болно. Гэвч бүх дэлхийг ноёрхоно гэдэг чинь нүгэлтэй хэцүү байх! Хэдий энэ сайхан хэрэг боловч Анна лав зөвшөөрөхгүй биз.

	Анна гараараа толгойгоо тулан бодол болон сууснаа гэнэт бослоо. 

	Борооны шүхэр миний биш, олсон юм хадгалах товчоонд одоохон аваачиж өгөх хэрэгтэй гэж Анна дотроо гэнэт шийдээд хувцаслахдаа далиу өмслөө. Борооны шүхрийг сэрээхгүйн тулд болгоомжтой авч сугандаа хавчуулаад шатаар бууж хот дундуур гараад олсон юм хадгалах товчоонд очиж борооны шүхрийг орхив. 

	Өглөө Педдерсений оронд Хансен жижүүрлэж байсан тул юу ч сонссонгүй. Хансен эх орон ба ард түмний эрх ашгийн тулд гарсан ээдрээтэй тушаал унших гэж учраа олж ядан суужээ. 

	Анна борооны шүхрийг лангуун дээр тавиад сэмхэн гарч оджээ. Босго алхаад борооны халхавч руу өрөвдсөн царайгаар нэг эргэж харснаа: «Чамайг надаас өөр нэг олигтой хүн олж авна биз. Чи их сайн, их цэцэн юм!» гэж өгүүлээд гэрийн зүг аажмаар гэлдэрчээ. Тэгээд гэртээ ирээд халуун кофе ууж францын хатуу талх зооглож гэнэ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1960 оны хэвлэл “Скандинав орны уран зохиол” номын Гарчиг

	 

	ЗОХИОЛЧДЫН ТУХАЙ ТОВЧ ӨГҮҮЛЭХ НЬ

	 

	ДАНИЙН ЗОХИОЛЧДЫН ӨГҮҮЛЛЭГ

	 

	Абель К. : БОРООНЫ ШҮХЭР БОСЛОГО ГАРГАСАН НЬ

	Вульф К. : МАРЪЯ

	Нексо М. А. : ХОЁР ТАХИР ДУТУУ ХҮН УУЛЗСАН НЬ

	 

	ИСЛАНД ЗОХИОЛЧДЫН ӨГҮҮЛЛЭГ

	 

	Гуннарссон Г. : ХҮҮ

	Леакснесс К. : ШИНЭ ИСЛАНД

	Стефанссон X. : ИРГЭНИЙ ЗОРИГ

	 

	НОРВЕГИ ЗОХИОЛЧДЫН ӨГҮҮЛЛЭГ

	 

	Муен А. : ХАНСХҮҮ ТОМ БОЛОВ

	Рунген Б. : ИХ БЭЛЭГ

	Хуаген С. : ХАРИЙН ЦЭРЭГ

	Нордаль. Григ ШҮЛГҮҮД (Франц хэлнээс Ж. Намсрай орчуулав)

	 

	ШВЕЦИЙН ЗОХИОЛЧДЫН ӨГҮҮЛЛЭГ

	 

	Мартинсон М. : МАНЦУЙ, ЦЭРЭГ ХОЁР

	Теген Г. : ХҮНДЭТ ГЭР БҮЛ

	Чельгрен Ю. : АЛЯСКААС АВЧИРСАН АЛТНЫ ЭЛС

1960 оны хэвлэл “Скандинав орны уран зохиол” номын Хэвлэн нийтлэлийн мэдээлэл

	 

	СКАНДИНАВ ОРНЫ УРАН ЗОХИОЛ

	 

	Орчуулсан X. Гунгаажав

	Редактор Ш. Очирбат

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО 

	УЛААНБААТАР 

	1960

	 

	Техн. ред. Г. Долгоржав 

	Хянагч Б. Гүрсэд

	 

	Хэвлэлтэд 1960 оны 10-р сарын 29-ны өдөр 

	 

	Б— 03607 

	Зах №298

	 

	8000 ширхэг хэвлэв. 

	 

	Хэв хуудас 6,76

	Цаасны хэмжээ 84X108 1/32 

	 

	Сүхбаатарын нэрэмжит Төв Хэвлэх Үйлдвэр 

	Улаанбаатар. Сүхбаатарын талбай: 2

	
Заметки

		[←1]
	 Шүхрээр (ЦБ)

